
Ува ёросысь Узей-Тукляысь кибашлылэн 
Екатерина Сунцовалэн куэм дӥськутэз.

Йӧскалык библиотека-
ын ортчиз «Удмуртская 
Республика. Декоратив-
но-прикладное искус-
ство и художественные 
ремёсла» энциклопеди-
ен тодматскон.

Библиотекалэн конфе-
ренц-залаз огдыре сомын-
да кибашлыос ноку но ӧз на 
люкаськылэ, дыр. Ижысь но 
ёросъёсысь усточиос вуизы 
выль энциклопедиен тодмат-
скыны. Залын буш пуконъёс 
ӧй вал, уго та ужрадэ, кибаш-
лыос сяна, вуизы шаерысьты-
мы кивалтӥсьёс, книга бор-
дын ужам адямиос, тодосчиос 
но калык культураен но ис-
кусствоен тунсыкъяськисьёс. 
Выль энциклопедия бордын 
тыршизы трос адямиос — 
Историяя, кылъя но литера-
турая Удмурт институтысь, 
Калык творчествоя элькун 
юртысь, Россиысь Историяя 
но культурая синпелетъёсты 
утёнъя огазеяськонлэн Уд-
муртиысь ёзысьтыз, ёросъё-
сысь киужъёсъя юртъёсысь. 
Та бадӟым ужез вормыны 
кылдӥз, Президентлэн фон-
дысьтыз грант утыса.

Удмурт киужлы сӥзем эн-
циклопедия дасян сярысь 
кичӧлтонэн потӥз культу-
рая азьвыл министр Анет-
та Сидорова. Ӵапак со ми-
нистр луыса ужаку, шаерамы 
усьтӥськылӥзы киужъёсъя 
юртъёс.

— Та энциклопедия уд-
муртъёслэн калык культу-
разы сярысь рос-прос вера. 
Асьме калык сокем тунсыко 
но кибашлы, таӵе книгаез 
поттытэк кельтыны нокы-
зьы но уг яра вал. Энцикло-
педиын киужъёсъя юртъёс 
сярысь гинэ ӧм гожтэ, туж 

трос кибашлыосты, соос-
лэсь ужъёссэс возьматыны 
тыршимы. Та энциклопедия 
гинэ ӧвӧл, та калык культу-
ралы сӥзем зэмос дышет-
скон пособие, — шуиз Анетта 
Петровна.

Энциклопедие люкамын 
туж узыр материал: 1 сюрс 
пала туспуктэмъёс, 600-лэсь 
уно статьяос. Соос верало 
вашкала удмуртъёслэн ки-
ужъёссы сярысь но, туала 
усточиослэн коллекциоссы но 
ужан амалъёссы сярысь но.

Кун Кенешлэн Тӧроезлэн 
воштӥсез Татьяна Ишматова 
верамъя, та энциклопеди-
ен удмурт калык гинэ ӧвӧл, 
быдэс элькун данъяськыны 
быгатэ.

— Шумпотӥсько, асьме ша-
ерамы таӵе рос-прос, адӟем 
карымон издание потӥз шуы-
са. Чебер туспуктэмъёс но бы-
гатыса шедьтэм кылъёс пыр со 
пыраклы юнматыса кельтӥз 
быгатӥсь но яркыт кибашлы-
ослэсь нимъёссэс, — шуиз Та-
тьяна Витальевна.

Кун Кенешлэн Тӧроезлэн 
В. Невоструевлэн нимыныз 
со Таукаронъёс сётӥз энци-
клопедия бордын сюлмысь 
тыршем авторъёслы — Анетта 
Сидоровалы, Удмурт кун уни-
верситетысь доцентлы Елена 

 Ковычевалы но Калык твор-
чествоя элькун юртысь специ-
алистлы Ольга Пислеговалы.

Историяя, кылъя но лите-
ратурая Удмурт институтлэн 
кивалтӥсез Игорь Поздеев та 
книгалэсь быдӟалазэ но кулэ-
лыксэ кӧня ке лыдпусъёс пыр 
вераз:

— 22-тӥ арзэ ни институ-
тамы ужа энциклопедистикая 
центр. Та 6-тӥ энциклопедия, 
кудӥз потӥз шаерамы, но 
3-тӥез, кудӥз герӟаськемын 
Удмуртилэн лулчеберетэныз. 
Мон ӟечкыласько авторъё-
сты, редакторъёсты, соста-
вительёсты, дизайн но вёр-
стка бордын ужасьёсты, таӵе 
бадӟым уж кылдӥз шуыса но 
нимысьтыз тау кылъёс ве-
расько кибашлыослы чебер-
лыкез утемзы, кылдытэмзы 
но азинтэмзы понна.

Узей-Тукляысь киужъёсъя 
но туризмъя «Артэль» цен-
трлэн кивалтӥсез, скульптор 
Геннадий Сидоров но энцик-
лопедия пумысен мылкыдзэ 
усьтӥз:

— Ми, кибашлыос, ки-
ужъёсъя юртъёслэн кивал-
тӥсьёссы, табере историын. 
Бадӟым вис карыса, тӧдьы дэра 
азе кисточкаен султӥськод 
ке, ки куалекъя. Та энцикло-
педиез киям кутэме бере 
но озьы ик вал. Нырысетӥ 
бамъёссэ лыдӟыса ик, пай-
миськод: кыӵе кибашлы 
вылӥллям но зол  ужаллям 

вашкала удмуртъёс. Ведь 
27 сюрс ремесленникъёс гинэ 
вылӥллям, соос 90 пумо ки-
ужез тодо вылэм. Асьмелэн 
кужмо, тунсыко кибашлыосмы 
вань, егит усточиосмы будо.

Тросэз кибашлыос ась-
сэлы сыӵе ик зарни киё 
кивоштӥсьёс будэтӥзы ни, 
кылсярысь, люкаськем ка-
лык синмаськиз Ува ёросысь 
Узей-Тукля гуртысь усточи-
лэн Екатерина Сунцовалэн 
(Геннадий Сидоровлэн ны-
лызлэн) куэм дӥськутэзлы 
— «Ингур» коллекциез-
лы. Ужрадын сое быгаты-
са возьматӥзы Удмуртиысь 
культура колледжысь нылъёс 
(дышетӥсьсы — Ирина Каси-
мова). 

Презентациез яркытгес 
каризы Сарапул ёросысь 
«Высокий берег» ансамбль но 
Ижысь К. Герд нимо гимна-
зиысь «Крезь куара» нылпи 
коллектив. Солэн кивалтӥсез, 
крезьгурчи-фольклорист 
Ольга Перевозчикова пу-
сйиз: ансамбльлы кубыз 
лэсьтӥз Киужъёсъя элькун 
центрысь кибашлы Евгений 
Бикузин, нош крезь — Ваво-
жысь усточи Сергей Вихарев. 
Ольга Перевозчикова ныл-
пиослы ачиз костюмъёс но 
вуре, но азьлапал одно ик то-
досчиосын но кибашлыосын 
кенеше: сцена вылэ маин 
сюрем потыны уг яра, дэрем 
шонер вуремын медло.

______________________________

Бамез дасяз Галина СЕМЁНОВА

Энциклопедия

Зарни киосын 
вордӥське чеберлык

Удмуртилэн дано кунмуртэз 
Валентин Тубылов:________

— Мон киям кутӥ та энциклопедиез но пай-
ми, кудбыдӟа уж лэсьтэмын. Татын киужъёс 
гинэ ӧвӧл, татын удмурт калыклэн историез 
возьматэмын.

Валтӥсь героез — 
нылпи

21-тӥ тулыспалэ 
90 арес тырмысал 
удмурт кылбурчилы, 
прозаиклы, жур-
налистлы Николай 
Васильевлы.

Таин валче 24-тӥ юж-
толэзе писательлэн 
вордӥськем гуртаз, Алнаш 
ёросысь Усоын, ортчоз 
научно-практической 
конференция. Н. Васильев-
лы сӥзем лыдӟонъёс туэ 
4-тӥзэ радъяськозы.
Николай Васильевлэсь 
нырысетӥ кылбурзэ печат-
лазы 1949-тӥ арын «Совет-
ской Удмуртия» газетын. 
Со йылпумъяз Алнаш 
шор ёзо школаез, Удмурт 
пединститутысь физикая 
но математикая факульте-
тэз. Ужаз Алнаш школаын 
дышетӥсь луыса, собере 
Кузёбай школалэн дирек-
торез вал. Печать удысэ 
выжиз 1960-тӥ аръёсы. 
Ужаз «Алнаш колхозник» 
но «Советской Удмуртия» 
газетъёсын, «Молот» жур-
налын, «Удмуртия» изда-
тельствоын. Куд-ог кыл-
буръёсыз кырӟан луэмын 
(тужгес тодмоез — «Ой, тӥ, 
чебер нылъёс»). Кылбуръ-
ёсын, веросъёсын, пове-
стьёсын 12 книгаез потэ-
мын, соос пӧлын: «Сюрес 
вожын», «Адями сюлэм», 
«Кин тон, атай», «Бадӟым 
кызлэн вужерез», валтӥсь 
геройёс отын — нылпиос.
Туэ ортчоно конферен-
циын 2 секция ужалоз. 
Нылпиослы — «Н. Васи-
льевлэн творчество-
ез но туала лыдӟись», 
дышетӥсьёслы — «Н. Васи-
льевлэсь творчествозэ ды-
шетонын но вӧлмытонын 
туала амалъёсты кутон».
Н. Васильевлы сӥзем 
лыдӟонъёсы пыриськыны 
мылкыд карисьёс курись-
конзэс лэзьыны кулэ 19-тӥ 
мартозь muwazhi-2007@
yandex.ru адресэ.
— Туэ конференциямы 5 
люкет луоз: пиналъёс кыл-
бур малпалозы, кылысь 
кылэ берыктозы кылбуръ-
ёсты, нунал куспын фильм 
пӧрмытозы, Н. Васильев-
лэн веросэзъя-повестезъя 
суред лэсьтозы но писа-
тельлэн творчествоезъя 
исследовательской ужъ-
ёссэс возьматозы. Усоын 
ортчоно конференция ся-
рысь пыр-почгес тодыны 
луоз, школамылэн сайтаз 
пыраса, — шуэ Усо шко-
лаысь дышетӥсь Надежда 
Платонова.

